
1

ᑮᓇᐅᔭᓕᕆᔨᕐᔪᐊᑉ ᒪᑐᐃᕐᓯᒋᐊᕈᑎᓄᑦ ᐅᖃᐅᓯᒃᓴᖏᑦ

ᐅᑯᓄᖓ ᓄᓇᕗᒥ ᑲᑎᒪᔨᕋᓛᕇᓐᓇᖅᑕᖏᓐᓄᑦ ᒐᕙᒪᒃᑯᑦ ᐊᐅᓚᓂᖏᓐᓄᑦ ᐊᒻᒪᓗ
ᐱᔨᑦᓯᕐᓂᖏᓐᓄᑦ ᑲᒪᔪᓄᑦ

ᕕᕗᐊᕆ 5, 2002

ᖁᔭᓐᓇᒦᒃ ᐃᒃᓯᕙᐅᑖᖅ

ᐅᓪᓛᒃᑯᑦ

ᑕᒪᓐᓇ ᑐᒡᓕᕆᓕᖅᑕᖓᓂ ᐃᖃᓗᖕᓄᑦ ᓂᐅᕐᕈᔾᔪᑎᒋᓯᒪᓕᖅᐸᕋ ᐊᒻᒪ ᒪᕐᕈᐊᖅᑎᕐᖢᖓ

ᒪᓕᒐᓕᐅᕐᕕᖕᒧᑦ ᐳᓛᕆᐊᕐᓯᒪᓕᖅᐳᖓ.  ᖁᔭᓐᓇᒦᕈᒪᔪᖓ ᑐᓐᖓᓱᒃᑎᑕᐅᖃᑦᑕᕋᒪ ᑕᐃᒪᓐᖓᑦ

ᑎᑭᑦᑕᕌᖓᒪ.

ᓄᕕᐱᕆᐅᑎᓪᓗᒍ ᑎᑎᖅᑲᑎᒍᑦ ᓴᖅᑭᑦᑎᓚᐅᕐᓯᒪᒐᒪ ᓯᕗᓪᓕᖅᐹᑦᑎᐊᒥ ᐊᕐᕌᒍᓕᒫᕐᓯᐅᒻᒧᑦ

ᐅᓂᒃᑳᓕᐊᕆᔭᓐᓂᒃ ᒪᓕᒐᓕᐅᖅᑎᒃᑯᓐᓄᑦ, ᐊᒻᒪ ᖁᕕᐊᓱᒃᑐᖓ ᑲᑎᒪᔨᕋᓛᖑᔪᑦ

ᑲᑎᒪᖃᑎᒋᔪᓐᓇᕋᒃᑭᑦ ᐅᓪᓗᒥ ᑕᒪᓐᓇ ᐱᓪᓗᒍ.

ᐱᖓᓱᓂᒃ ᐅᖃᐅᓯᖃᓪᓗᐊᑕᕈᒪᔪᖓ ᒪᑐᐃᕐᓯᒋᐊᕈᑎᓐᓂ.  ᓯᕗᓪᓕᖅ ᐱᒻᒪᕆᐅᓂᕆᔭᖓ

ᑲᑎᒪᔨᕋᓛᖑᔪᓯ ᐊᒻᒪ ᐃᖅᑲᓇᐃᔭᕐᓂᕆᓂᐊᖅᑕᔅᓯ.  ᑐᒡᓕᖓᓂ ᐅᖃᐅᓯᕆᔪᒪᔭᕋ ᐃᓱᒪᒋᔭᕋ

ᓄᓇᕗᒧᑦ ᐱᕙᓪᓕᐊᓂᖏᑦ ᐊᒻᒪ ᑲᔪᓯᑎᑦᑎᐊᕐᓯᒪᔭᖏᑦ ᐅᓪᓗᒥᒧᑦ ᑎᑭᓪᓗᒍ.  ᐊᒻᒪ ᑭᖑᓪᓕᖅᐹᒥ

ᐅᖃᐅᓯᖃᕐᓂᐊᕈᒪᔪᖓ ᐊᒃᓱᕈᓴᐅᑕᐅᔪᓂᒃ ᓵᓐᖓᔭᐅᔪᓂᒃ ᓄᓇᕗᒧᑦ ᐊᒻᒪ ᖃᓄᖅ ᐅᓂᒃᑳᓕᐊᓐᓂ

ᐋᖅᑭᒋᐊᖅᑕᐅᔪᓐᓇᕐᒪᖔᑕ.

ᓯᕗᓪᓕᕐᒥ, ᐅᖃᐅᓯᒃᓴᖃᖅᑐᖓ ᑲᑎᒪᔨᕋᓛᖑᔪᓯ ᐱᓪᓗᓯ, ᐊᒻᒪ ᐃᖅᑲᓇᐃᔭᕐᓂᕆᔭᑦᓯ, ᐊᒻᒪ

ᐱᒻᒪᕆᐅᓂᕆᔭᖓᓂᒃ.

ᖃᐅᔨᒪᔪᖓ ᑲᑎᒪᔨᕋᓛᖑᐃᓐᓇᖅᑐᓯᒍᑦ ᐊᕙᑦᓯᓚᒃᓯᒪᔪᒥᒃ ᑎᓕᔭᐅᓯᒪᔾᔪᑎᖃᕋᑦᓯ, ᐊᒻᒪ

ᐱᓕᕆᐊᖃᖃᑦᑕᖅᖢᓯ ᐊᔾᔨᒌᓐᖏᑦᑐᓂᒃ ᐊᒻᒪ ᐅᓂᒃᑳᓕᖑᓯᒪᔪᓂᒃ ᑲᒪᕙᒃᖢᓯ ᐅᑯᐊ ᐅᓂᒃᑳᓕᐊᑦ

ᐊᓯᖏᓐᓂᒃᑕᐅᖅ.

ᑲᑎᒪᔨᕋᓛᖑᔪᑦ ᐃᖅᑲᓇᐃᔭᕐᓂᕆᔭᖓᑦ ᐱᒻᒪᕆᐅᕗᖅ ᐃᑲᔪᖅᑐᐃᔾᔪᑕᐅᖕᒪᑦ ᒐᕙᒪᒃᑯᑦ

ᑭᐅᔪᓐᓇᑦᑎᐊᖁᓪᓗᒋᑦ ᐱᓂᐊᕐᓂᕆᔭᒥᖕᓄᑦ.  ᓴᑉᑕ 2-ᖓᓂ ᐅᓂᒃᑳᓕᐊᓐᓂ ᓇᓗᓇᐃᕐᓯᓯᒪᔪᑦ

ᒐᕙᒪᒃᑯᑦ ᑭᐅᔪᓐᓇᕆᐊᖃᕐᓂᖏᓐᓂᒃ.

• ᒪᓕᒐᓕᐅᖅᑎᒃᑯᑦ ᐊᓂᒍᖅᑎᑦᑎᖃᑦᑕᕐᒪᑕ ᒪᓕᒐᓐᖑᖅᑎᑕᐅᓪᓗᑎᒃ ᒐᕙᒪᒃᑯᑦ

ᐱᔨᑦᓯᕋᕈᓐᓇᕐᓂᐊᕐᒪᑕ ᐱᔨᑦᑎᕋᐅᑎᓂᒃ ᐊᒻᒪ ᓄᐊᑦᓯᔪᓐᓇᕐᓂᐊᕐᒪᑕ ᑮᓇᐅᔭᓂᒃ

ᐃᓯᖅᐸᓪᓕᐊᔪᓂᒃ ᐊᒻᒪ ᐊᑭᓕᐅᑎᒋᕙᓪᓕᐊᓗᓂᒋᑦ.

• ᐅᔾᔨᕈᓱᒑᖓᒪ ᐱᔾᔪᑕᐅᔪᓂᒃ ᓄᓇᕗᒥ ᐱᒻᒪᕆᐅᓇᓱᒋᓪᓗᒋᓪᓗ ᐃᒃᐱᒋᔭᕌᖓᒃᑭᑦ,

ᐅᓂᒃᑲᐅᓯᕆᖃᑦᑕᕋᒃᑭᑦ ᒪᓕᒐᓕᐅᖅᑎᒃᑯᓐᓄᑦ ᐃᓗᐊᓂ ᐊᕐᕌᒍᓕᒫᕐᓯᐅᒻᒧᑦ

ᐅᓂᒃᑳᓕᐊᖑᔪᑦ.

• ᒪᓕᒐᓕᐅᖅᑎᒃᑯᑦ ᑐᓂᓯᓚᐅᕐᓯᒪᔪᑦ ᑲᒪᒋᖁᔭᐅᓪᓗᑎᒃ ᑕᒪᒃᑯᐊ ᐱᓕᕆᐊᕆᔭᒃᑲ

ᐅᓂᒃᑳᓕᐊᒪ ᐃᓗᐊᓂᑦᑐᑦ ᐃᓕᓯᓐᓄᑦ ᑲᑎᒪᔨᕋᓛᖑᔪᓄᑦ, ᐊᒻᒪ ᐅᓪᓗᒥ ᑲᑎᒪᔨᕋᓛᖁᑎᓯ

ᐱᒋᐊᕐᓯᓕᖅᐳᑦ ᓯᕗᓪᓕᖅᐹᑦᑎᐊᒥ ᐅᓂᒃᑳᓕᐊᕆᓚᐅᕐᓯᒪᔭᓐᓂᒃ ᑲᒪᕙᓪᓕᐊᓪᓗᑎᒃ.

ᐊᖅᑯᑕᐅᓪᓗᓂ ᑲᑎᒪᓂᕆᔭᓯ ᐊᒻᒪ ᖃᐅᔨᔭᓯ ᐅᕝᕙᓘᓐᓃᑦ ᐊᑐᓕᖁᔭᓕᐊᓯ

ᑲᑎᒪᔨᕋᓛᖑᔪᓯ, ᑲᔪᓯᑎᑦᑎᔪᓐᓇᖅᐳᑦ ᐱᒻᒪᕆᐅᔪᓂᒃ ᐊᐅᓚᓂᐅᔪᓂᒃ.

• ᑕᖅᑲᒃᑯᓇᓐᖓᑦ ᑐᓴᕋᓱᐊᕐᓂᒃᑯᑦ ᓈᓚᒃᑎᐅᖃᑦᑕᖅᐳᓯ ᑲᑎᒪᓂᒃᑯᑦ ᐊᒻᒪ ᐱᒻᒪᕆᐅᔪᓂᒃ

ᑕᖅᑲᒃᑯᓄᖓ ᑐᓴᖅᑕᐅᔭᕆᐊᓕᖕᓂᒃ ᓴᖅᑭᑦᑎᕙᒃᑭᓪᓗᓯ.

• ᑐᒃᓯᕋᕐᕕᒋᔪᓐᓇᖅᑕᓯ  ᐱᓕᕆᕕᐅᔪᑦ ᐊᒻᒪ ᐊᓪᓚᕕᒋᔭᐅᔪᑦ ᑭᐅᔪᓐᓇᖁᓪᓗᒋᑦ ᑕᒪᒃᑯᓄᖓ

ᑮᓇᐅᔭᖅᑐᕈᑕᐅᓚᐅᖅᑐᓄᑦ ᓈᓴᖅᑕᐅᓯᒪᔪᓄᑦ ᑭᐅᖁᓗᒋᑦ.

• ᐱᓕᕆᕕᐅᔪᑦ ᑐᒃᓯᕋᕐᕕᒋᔪᓐᓇᖅᑕᓯ ᐊᒻᒪ ᐊᓪᓚᕕᐅᔪᑦ ᓴᖅᑭᑦᑎᖁᓪᓗᒋᑦ ᖃᓄᖅ

ᐱᓕᕆᑦᑎᐊᕐᓯᒪᓂᖃᕐᒪᖔᑕ.

• ᓇᐅᑦᑎᕐᓱᕈᓐᓇᕐᒥᔭᓯ ᒐᕙᒪᒃᑯᑦ ᐱᕙᓪᓕᐊᓂᕆᔭᖓ ᐋᖅᑭᒡᓱᐃᓇᓱᐊᖅᑎᓪᓗᒋᑦ

ᐊᑲᐅᓐᖏᓕᐅᕈᑕᐅᔪᓂᒃ ᑕᐃᔭᐅᓯᒪᔪᓂ ᑮᓇᐅᔭᖅᑐᕈᑎᕕᓂᑦ ᓈᓴᖅᑕᐅᓯᒪᓂᖏᑎᒍᑦ.

• ᓇᖕᒥᓂᖅ ᐊᑐᓕᖁᔭᓕᐅᕈᓐᓇᖅᑐᓯ ᒐᕙᒪᒃᑯᓐᓄᑦ ᓈᒻᒪᒃᓴᕐᓂᖏᒃᑯᑦᓯ ᒐᕙᒪᒃᑯᑦ

ᑭᒡᒍᓯᕆᔭᖏᓐᓂᒃ ᐊᑐᓕᖁᔭᓕᐊᕆᓯᒪᔭᔅᓯᓐᓄᑦ ᐅᕝᕙᓘᓐᓃᑦ ᓈᒻᒪᒃᓴᖏᒃᑯᑦᓯ

ᓱᒃᑲᐃᓐᓂᕆᔭᖏᓐᓄᑦ ᒐᕙᒪᒃᑯᑦ ᐃᖅᑲᓇᐃᔭᕐᓂᕆᔭᖏᑕ ᐊᑐᓕᖅᑎᑦᑎᓇᓱᒃᑎᓪᓗᒋᑦ

ᑕᒪᒃᑯᓂᖓ ᐊᖏᕈᑎᒋᓯᒪᔭᖏᓐᓂᒃ ᐊᐅᓚᑦᓯᓂᕐᒧᑦ ᑭᒡᒍᓯᕆᔭᖏᓐᓂ

ᑮᓇᐅᔭᖅᑐᕈᑎᕕᓂᕐᓄᑦ ᓈᓴᕈᑎᓂ.

ᓇᐃᓈᕐᓗᒍ, ᐃᒃᓯᕙᐅᑖᖅ, ᑭᓇᒃᑯᓕᒫᓄᑦ ᑕᑯᒃᓴᐅᑎᓪᓗᒍ ᑲᑎᒪᔾᔪᑎᖃᖃᑦᑕᕐᓂᖅ ᐱᒻᒪᕆᐅᕗᖅ

ᐃᓚᒋᖕᒪᒍ ᓴᐳᒻᒥᒡᖠᕐᓂᐅᑉ ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ.  ᑲᑎᒪᔨᕋᓛᖑᔪᑦ ᐱᒻᒪᕆᐅᔪᒥᒃ

ᐱᓕᕆᐊᒃᓴᖃᖅᐳᑦ ᑕᒪᑐᒪᓂ ᐊᐅᓚᓂᐅᑉ ᐃᓗᐊᓂ.

ᑐᒡᓕᐊᓂ ᐅᖃᐅᓯᕆᔪᒪᖕᒥᔭᕋ ᐅᕙᓐᓂᓐᖔᕐᓯᒪᔪᑦ ᐃᓱᒪᒋᔭᒃᑲ ᓄᓇᕗ ᐱᕙᓪᓕᐊᓂᖓᓄᑦ ᐊᒻᒪ

ᑲᔪᓯᑦᑎᐊᕐᓯᔭᖏᓐᓄᑦ ᐅᓪᓗᒥᒧᑦ ᑎᑭᓯᒪᔪᑦ.

ᐃᒃᓯᕙᐅᑖᖅ, ᓄᓇᕗᑦ ᐃᓚᒋᔭᐅᓕᓚᐅᕐᒪᑦ ᑲᓇᑕᒧᑦ, ᐳᕋᕙᓐᓯᐅᔪᑦ ᐊᒻᒪ ᐊᓯᖏᑦ

ᐊᒡᒍᖅᑐᕐᓯᒪᓂᕐᓂ ᒐᕙᒪᐅᔪᓂ ᐊᖓᔪᖅᑲᕆᔭᐅᓪᓗᑎᒃ.  ᐊᑐᓕᖅᑎᑦᑎᓂᖅ ᐊᒻᒪ ᐊᐅᓚᑦᓯᓂᐅᔪᖅ

ᐊᖓᔪᖅᑲᐅᑎᐅᔪᓂᒃ ᒐᕙᒪᓂᒃ ᐱᕐᔪᐊᖑᕗᖅ ᐊᒻᒪ ᐱᔭᕐᓂᖏᓪᖢᑎᒃ ᐱᓕᕆᐊᒃᓴᕆᔭᖏᑦ.

ᐅᓄᑲᓪᓚᒃᑐᓂᒃ ᑲᑕᒍᑕᐅᔪᓐᓇᖅᑐᓂᒃ ᐱᑕᖃᑐᐃᓐᓇᕆᐊᓕᒃ.  ᓄᓇᕗᑦ ᓴᓇᓇᓱᐊᖅᓗᒍ

ᐊᑯᓂᐅᔪᖅ ᐱᓕᕆᔭᐅᔭᕆᐊᖃᕐᓂᐊᕐᒪᑦ ᑲᔪᓯᔪᓂᒃ ᐊᕐᕋᒍᓂ ᐊᒡᒋᖅᑐᓂ.  ᐱᓕᕆᓇᓱᖕᓂᒃ

ᑲᔪᓰᓐᓇᕐᓗᓂ, ᐊᒻᒪ ᐃᓛᓐᓂᒃᑯᑦ, ᐊᒃᓱᕈᕐᓇᖅᑐᒃᑯᑦ ᐃᓱᒪᓕᐅᖃᑦᑕᕆᐊᖃᕐᓂᐊᕆᓪᓗᑎᒃ.

ᓄᓇᕗᑦ ᓄᑖᖑᓂᖅᐸᐅᕗᖅ ᒐᕙᒪᐅᔪᓂ ᐊᖓᔪᖅᑲᐅᑎᐅᓪᓗᑎᒃ ᑲᓇᑕᒥ.  ᐱᖓᔪᒋᓕᖅᑕᖓᓐᓂ

ᓇᓪᓕᐅᓐᓂᕐᓯᐅᕐᓂᒃᓴᓯ ᐊᒡᒋᓕᖅᑎᓪᓗᒍ, ᐅᓄᑲᓪᓚᒃᑐᒻᒪᕆᖕᓂᒃ ᒐᕙᒪᕆᔭᓯ

ᑲᔪᓯᑎᑦᑎᓯᒪᓕᕇᖅᐳᑦ.

ᐊᒃᓱᕈᖅᖢᑎᒃ ᐃᖅᑲᓇᐃᔭᕐᓯᒪᓂᖏᓐᓄᑦ ᐊᒻᒪᓗ ᐸᕐᓇᐃᕙᒌᓚᐅᕐᓯᒪᓂᖏᓐᓄᑦ ᐊᕐᕌᒍᒐᓴᖕᓄᑦ

ᓯᕗᕐᖓᒍᑦ ᐊᐃᕐᕆᓕ 1, 1999, ᑲᔪᓯᓂᖃᑦᑎᐊᖅᑐᒥᒃ ᓄᒃᑎᕆᓚᐅᕐᓯᒪᕗᑦ ᓄᓇᑦᓯᐊᑉ

ᒐᕙᒪᒃᑯᖏᓐᓂᑦ ᓄᓇᕗᑦ ᒐᕙᒪᒃᑯᖏᓐᓄᑦ.

ᐅᓪᓗᑕᒫᕐᓯᐅᑎᓂᒃ ᐊᑲᐅᓐᖏᓕᐅᕈᑎᖃᖃᑦᑕᓚᐅᕋᓗᐊᖅᑎᓪᓗᒍ ᒐᕙᒪᐅᔪᑦ ᓄᑖᑦ

ᐱᒋᐊᓕᓵᖅᑎᓪᓗᒋᑦ, ᒐᕙᒪᕆᔭᓯ ᑐᐊᕕᕋᑎᒃ ᐃᓂᓪᓚᒃᑎᕆᓚᐅᖅᐳᑦ ᐅᐸᓗᖓᐃᔭᐅᑎᒃᓴᓄᑦ

ᑕᐅᑐᓐᖑᐊᖅᑕᐅᔪᓄᑦ ᓯᕗᓂᒃᓴᒧᑦ ᑕᐃᑲᓂ ᕿᖓᐅᒻᒥ ᒪᓕᒐᒃᓴᐅᓕᐊᖑᓚᐅᖅᑐᓂ.

ᐃᓚᒋᓪᓗᒍ, ᒐᕙᒪᒃᑯᓯ ᐊᑐᓕᖅᑎᑦᑎᕙᓪᓕᐊᓕᖅᑐᑦ ᓯᕗᓪᓕᐅᑎᔭᐅᖁᔭᐅᓯᒪᔪᓂᒃ ᑕᐃᑲᓂ

ᕿᖓᐅᒻᒥ ᐊᖏᕈᑎᐅᔪᓂ ᐊᒻᒪ ᐊᓯᖏᓐᓂ ᑎᑎᕋᕐᓯᒪᔪᓂ.

ᐱᖓᔪᖓᓐᓂ ᐅᖃᐅᓯᕆᔪᒪᔭᕋ ᐊᒻᒪ ᑭᖑᓕᖅᐹᕆᓕᕐᓗᒍ ᓂᓪᓕᐅᑎᒋᔪᒪᔭᕋ ᐃᓱᒪᒋᔭᒃᑲ

ᓵᓐᖓᔭᐅᔪᑦ ᓄᓇᕗᒥᐅᓄᑦ ᐊᒃᓱᕈᕐᓇᖅᑐᑦ.

ᐃᒃᓯᕙᐅᑖᖅ, ᐅᓂᒃᑳᓕᐊᕋ ᐅᓄᑲᓪᓚᒃᑐᓂᒃ ᐅᖃᐅᓯᖃᕐᓯᒪᕗᖅ.  ᐅᑯᓇᓂ ᒪᑐᐃᕆᐊᕈᑎᓐᓂ,

ᐅᖃᐅᓯᖃᕈᒪᔪᖓ ᒪᕐᕉᖕᓂᒃ ᐊᒃᓱᕈᕐᓇᖅᑐᓂᒃ ᐱᒻᒪᕆᐅᔪᓂᒃ ᓄᓇᕗᒧᑦ:  ᐃᓱᒪᓕᐅᕐᓂᖅ ᐊᒻᒪ

ᐃᖅᑲᓇᐃᔭᖅᑎᑖᕐᓂᖓᑦ ᒐᕙᒪᒃᑯᑦ.  ᐃᓱᒪᔪᖓ ᑖᒃᑯᐊᒃ ᒪᕐᕉᒃ ᑲᑎᓐᖓᓪᓗᑎᒃ ᓴᖅᑭᑦᑐᑦ

ᐃᓱᒫᓗᒍᑎᒋᔭᓐᓂ ᐅᓂᒃᑳᓕᐊᒪ ᐃᓗᐊᓂ.

ᐱᒻᒪᕆᐅᓂᖅᓴᖅᑕᖃᐃᓐᓇᐅᔭᕐᒪᑦ ᒐᕙᒪᒃᑯᑦ ᐊᑭᓕᕆᐊᖃᖅᑕᖏᓐᓂ ᐅᓄᕐᓂᖅᓴᐅᕙᒃᖢᑎᒃᓗ

ᑮᓇᐅᔭᖁᑎᒋᔭᖏᓐᓂᑦ.  ᑕᐃᒪᐃᓐᓂᖓᓄᑦ, ᓯᕗᓪᓕᖅᐹᒥ ᐊᒃᓱᕈᕈᑎᐅᔪᖅ ᐅᖃᐅᓯᕆᔪᒪᔭᕋ

ᐅᓪᓗᒥ ᐃᓱᒪᓕᐅᕐᓂᐅᑉ ᒥᒃᓵᓄᑦ.

ᒐᕙᒪᓕᒫᑦᑎᐊᖑᔪᑦ ᐊᒃᓱᕈᕐᓇᖅᑐᓂᒃ ᐃᓱᒪᓕᐅᖃᑦᑕᕆᐊᖃᕐᒪᑕ.  ᐅᓂᒃᑳᓕᐊᕆᔭᓐᓂ

ᐱᓕᕆᐊᖃᖅᐳᑦ ᖃᓄᖅ ᒐᕙᒪᒃᑯᑦ ᑕᐃᒪᓐᓇ ᐱᕙᖕᒪᖔᑕ.  ᒐᕙᒪᓯ ᐋᖅᑭᒡᓯᒪᓂᖓ ᐱᔭᕐᓂᖏᒻᒪᑦ.

11-ᖑᓪᓗᑎᒃ ᐱᓕᕆᕕᐅᔪᑦ, ᐊᒻᒪ ᐅᓄᑲᓪᓚᒃᖢᑎᒃ ᐊᓪᓚᕕᐅᔪᑦ, ᐊᒻᒪ ᐅᓄᕆᓪᓗᑎᒃ ᒐᕙᒪᒃᑯᑦ

ᐱᓕᕆᐊᕆᔭᖏᑦ.

ᐅᓄᑲᓪᓚᒃᑐᓂᒃ ᐱᖅᑯᓯᖅᑕᖃᖅᐳᖅ ᑐᑭᓯᑦᑎᐊᖁᓪᓗᒋᑦ ᓂᕈᐊᕐᕕᐅᔪᓐᓇᖅᑐᑦ ᒐᕙᒪᒃᑯᑦ

ᐃᓱᓕᐅᕐᓂᐊᕐᓗᑎᒃ. ᐃᒻᒪᖄ ᐅᖃᐅᓯᖄᕐᔪᒃᑯᒪ ᐊᑕᐅᓯᕐᒥᒃ ᐱᖅᑯᓯᕐᒥᒃ ᕿᒥᕐᕈᓇᒍᓯᕐᒥᒃ

ᑐᓴᒐᒃᓴᐅᔪᓂᒃ ᐃᑲᔪᕈᓐᓇᕐᓂᐊᕐᒪᑦ ᑐᑭᓯᓇᓱᐊᖅᑎᓪᓗᒋᑦ ᒐᕙᒪᒃᑯᓐᓄᑦ ᓂᕈᐊᕈᑕᐅᖃᑦᑕᖅᑐᓂᒃ

ᐃᓱᒪᓕᐅᕐᓂᐊᖅᑎᓪᓗᒋᑦ.  ᑕᐃᒪᐃᓕᐅᖅᑎᓪᓗᖓ, ᑕᑯᑎᖃᑦᑕᕐᓂᐊᖅᐸᑦᓯ ᑐᓴᒐᒃᓴᐅᔪᓂᒃ

ᐅᓂᒃᑳᓕᐊᒪ ᐃᓗᐊᓃᑦᑐᓂᒃ ᓇᓗᓇᐃᕐᓯᓯᒪᔪᓂᒃ ᑕᒪᒃᑯᓂᖓ ᐃᓗᓕᑯᓘᔭᖃᕐᓂᖅᓴᐅᓪᓗᑎᒃ.

ᓯᕗᓪᓕᕐᒥ ᐊᐅᓚᓂᐅᔪᖅ ᒐᕙᒪᒃᑯᑦ ᖃᐅᔨᒐᓱᐊᕐᓗᑎᒃ ᖃᑦᓯᓂᒃ ᑮᓇᐅᔭᓂᒃ ᐊᑭᓖᔪᓐᓇᕐᒪᖔᑕ

ᐃᓗᐃᑦᑑᓇᕐᓗᒍ.  ᓴᑉᑕ 3-ᖓᓂ ᐅᓂᒃᑳᓕᐊᒪ ᑕᐃᔭᐅᔪᖅ ᒐᕙᒪᒃᑯᑦ ᑮᓇᐅᔭᖁᑎᖏᑎᒍᑦ

ᖃᓄᐃᒻᒪᖔᑕ.  ᐃᓗᐊᓂ, ᓇᓗᓇᐃᕐᓯᓯᒪᕗᖓ ᖃᓄᖅ ᒪᓕᒐᓕᐅᖅᑎᐅᔪᑦ ᐊᒻᒪᓗ ᐊᓯᖏᑦ

ᖃᐅᔨᓴᐃᔪᓐᓇᕐᒪᖔᑕ ᒐᕙᒪᒃᑯᑦ ᑮᓇᐅᔭᓕᕆᓂᕐᒧᑦ ᖃᓄᐃᓕᖓᓕᕐᒪᖔᑕ.  ᓇᐃᓈᕐᓗᒍ,

ᖃᐅᔨᓴᐃᑎᓪᓗᑕ ᒐᕙᒪᒃᑯᑦ ᑮᓇᐅᔭᖁᑎᖏᑦ ᖃᓄᐃᓕᕐᒪᖔᑕ ᕿᖑᒧᑦ ᕿᒥᕐᕈᐊᕆᐊᖃᕋᑦᑕ

ᑮᓇᐅᔭᓄᑦ ᖃᓄᐃᓚᐅᕐᒪᖔᑕ ᐊᒻᒪ ᓯᕗᒧᑦ ᑕᑯᓐᓇᕐᓗᑎᒃ ᒐᕙᒪᒃᑯᑦ

ᐊᑭᓕᖅᑐᕈᑎᒋᓂᐊᖅᑕᖏᓐᓄᑦ ᐸᕐᓇᐅᑎᐅᔪᓂᒃ.

ᓴᑉᑕ 3 ᐱᖃᓯᐅᔾᔨᓯᒪᖏᑦᑐᖅ ᐊᑐᓕᖁᔭᓕᐊᓂᒃ. ᑕᐃᒪᐃᓕᖓᔪᖅ ᑭᒡᒍᓯᖅᓴᖅᑕᖃᖏᒻᒪᑦ ᖃᓄᖅ

ᒐᕙᒪᒃᑯᑦ ᑮᓇᐅᔭᖁᑎᖏᑎᒍᑦ ᖃᓄᐃᓕᖓᓕᕋᓗᐊᕐᒪᖔᑕ.  ᐃᓱᒪᔪᖓᓕ ᐱᒻᒪᕆᐅᓇᓱᒋᓪᓗᒍ

ᒪᓕᒐᓕᐅᖅᑎᐅᖃᑕᐅᔪᓄᑦ ᓇᖕᒥᓂᖅ ᐃᓱᒪᒋᔭᒥᖕᓂᒃ ᐃᓱᒪᓕᐅᖁᓪᓗᒋᑦ

ᐃᓱᒪᒃᓴᕐᓯᐅᕈᓐᓇᕐᓂᐊᕐᒪᑕ ᖃᓄᖅ ᒐᕙᒪᒃᑯᑦ ᑭᖑᓂᑦᑎᓐᓂ ᐊᑭᓕᖅᑐᐃᔾᔪᑎᒋᓚᐅᖅᑕᖏᓐᓄᑦ ᐊᒻᒪ

ᓯᕗᓂᒃᓴᒥ ᐊᑭᓕᖅᑐᐃᔾᔪᑎᒋᓂᐊᕐᓗᒋᑦ ᐸᕐᓇᐅᑎᖏᔭᖏᓐᓂ.

ᐊᑕᐅᑦᑎᒃᑯᓪᓗ, ᐃᓚᖓᑦ ᐱᔾᔪᑕᐅᔪᖅ ᑕᐃᑲᓂ ᕿᖓᐅᒻᒥ ᒪᓕᒐᒃᓴᓕᐊᖑᓯᒪᔪᓂ

"ᐃᖅᑲᓇᐃᔭᖁᓪᓗᑕ ᐊᑭᓕᕈᓐᓇᖅᑕᑦᑕ ᐅᖓᑖᓄᖏᑦᑐᖅ".  ᐊᑑᑎᖃᕐᓂᐊᖅᑐᒃᓴᐅᔪᖅ

ᑲᑎᒪᔨᕋᓛᖑᔪᓄᑦ ᐊᐱᕆᓗᑎᒃ ᒐᕙᒪᒃᑯᓐᓂᓐᖔᕐᓯᒪᔪᓂᒃ ᐅᖃᓪᓚᒋᐊᖅᑐᕐᓂᐊᖅᑐᒥᒃ

ᐃᒃᐱᒍᓱᒃᑯᑎᒃ ᒐᕙᒪᒃᑯᑦ ᐃᖅᑲᓇᐃᔭᕋᓱᒋᓗᒋᑦ ᐊᑭᓕᕈᓐᓇᖅᑕᖏᑕ ᐃᓗᐊᓂ, ᐊᒻᒪ ᑕᒪᓐᓇ

ᑲᔪᓯᓂᐊᕐᒪᖓᑦ ᖃᐅᔨᒋᐊᕐᓗᓯ.

ᑐᒡᓕᐊᓂ ᐊᐅᓚᓂᕐ, ᑭᖑᕐᖓᒍᑦ ᒐᕙᒪᒃᑯᑦ ᐃᓱᒪᓕᐅᓚᐅᖅᑎᓪᓗᒋᑦ ᖃᑦᓯᓂᒃ ᐊᑭᓖᓂᐊᕐᒪᖔᑕ

ᐃᓗᐃᒃᑲᐅᓗᑎᒃ, ᐃᓱᒪᓕᐅᕆᐊᖃᓕᕋᔭᕐᒥᔪᑦ ᖃᓄᖅ ᑮᓇᐅᔭᐃᑦ ᑐᓂᐅᖅᑲᖅᑕᐅᓂᐊᕐᒪᖔᑕ

ᐱᓕᕆᕕᐅᔪᓄᑦ ᐊᒻᒪᓗ ᐱᓕᕆᔾᔪᑕᐅᓂᐊᖅᑐᓂᒃ ᒐᕙᒪᒃᑯᓐᓄᑦ ᐱᓕᕆᕕᖏᑕ ᐃᓗᐊᓂ.  ᓲᕐᓗ

ᐆᒃᑑᑎᒋᓗᒍ, ᖃᑦᓯᑖᓚᓂᒃ ᒐᕙᒪᒃᑯᑦ ᐊᑐᕆᐊᖃᖅᐸᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ? ᖃᑦᓯᑖᓚᓂᒃ

ᐊᑐᕆᐊᖃᖅᐸᑦ ᐃᓕᓐᓂᐊᖅᑐᓕᕆᓂᕐᒧᑦ? ᐊᒻᒪ ᐃᓗᐊᓂ ᐃᓕᓐᓂᐊᖅᑐᓕᕆᓂᐅᑉ, ᖃᑦᓯᑖᓚᓂᒃ

ᒐᕙᒪᒃᑯᑦ ᐊᑐᕆᐊᖃᖅᐸᑦ ᐊᒃᐸᓯᖕᓂᖅᓴᓄᑦ ᐃᓕᓐᓂᐊᕐᕕᖕᓄᑦ ᐊᒻᒪᓗ ᖁᕝᕙᓯᖕᓂᖅᓴᕐᓄᑦ

ᐃᓕᓐᓂᐊᕐᕕᐊᓗᖕᓄᑦ, ᖃᑦᓯᑖᓚᓂᒡᓗ ᐊᑐᕐᓂᐊᖅᐸᑦ ᓄᓇᕗᒥ ᓯᓚᑦᑐᓴᕐᕕᖕᒧᑦ, ᐊᒻᒪ ᖃᑦᓯᓂᒃ

ᐊᑐᕐᓂᐊᖅᐸᑦ ᐃᒡᓗᓄᑦ ᐅᕝᕙᓘᓐᓃᑦ ᓄᑖᕈᕆᐊᕐᓂᕐᒧᑦ ᐃᓕᓐᓂᐊᕐᕕᐅᔪᓂᒃ?

ᐱᖓᔪᒋᔭᖓᓐᓂ ᐊᐅᓚᓂᕐᒥ, ᒐᕙᒪᒃᑯᑦ ᐊᐅᓚᓂᖁᑎᒋᔭᖏᑦ ᑕᒪᒃᑯᐊ ᐃᓂᖃᖅᑎᑦᓯᔭᕆᐊᖃᕐᒪᑕ

ᖃᐅᔨᓴᕈᑕᐅᔪᓐᓇᕐᓂᐊᖅᑐᓂᒃ ᐱᓕᕆᔾᔪᑕᐅᔪᑦ ᑲᔪᓯᓂᖃᑦᑎᐊᓕᕋᓗᐊᕐᒪᖔᑕ.  ᐆᒃᑑᑎᒋᓗᒍ,

ᑕᐃᑲᓂ ᓴᑉᑕ 2-ᒥ ᑎᑎᕋᕐᓯᒪᖕᒪᑦ ᓄᓇᕗᑦ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕆᓴᖓᑦ ᐊᑐᖃᑦᑕᕐᒪᑕ $3

ᒥᓕᐊᓐᓂᒃ ᐊᕐᕌᒍᑕᒫᑦ ᓴᖅᑭᑦᑎᓇᓱᒃᖢᑎᒃ ᐃᖅᑲᓇᐃᔮᒃᓴᓂᒃ ᓄᓇᓕᐅᔪᓂ.  ᖃᑦᓯᓪᓗ ᐃᖅᑲᓇᐃᔮᑦ

ᓴᖅᑭᑕᐅᖃᑦᑕᖅᐸᑦ?  ᐊᑲᐅᓂᖅᓴᒃᑯᑦ ᐊᖅᑯᑎᑕᖃᓐᖏᓛᖅ ᑕᒪᑐᒧᖓ?  ᑕᐃᒪᓐᓇᐃᑦᑐᑦ

ᐊᐱᖅᑯᑎᐅᔪᑦ ᐊᐱᖅᑯᑕᐅᖃᑦᑕᕆᐊᖃᖅᑐᑦ ᐃᓚᓐᓂᓚᐅᓱᖓᒃᑯᑦ ᑕᒪᒃᑯᓄᖓ ᐊᑭᑐᔪᓄᑦ

ᐊᑐᖅᑕᐅᔪᓄᑦ ᒐᕙᒪᒃᑯᓐᓂᑦ.

ᑭᖑᓪᓕᖅᐹᒥ, ᒐᕙᒪᒃᑯᑦ ᑲᑎᑦᑎᔭᕆᐊᖃᖅᑐᑦ ᐃᓘᓐᓇᖏᓐᓂᒃ ᐊᑭᓕᐅᑎᒋᓚᐅᖅᑕᖏᓐᓂᒃ

ᐱᓕᕆᔾᔪᑕᐅᔪᓄᑦ.  ᑕᐃᒪᓕ ᒐᕙᒪᒃᑯᑦ ᐃᓱᒪᓕᐅᖅᐸᑕ ᐃᓱᐊᓂ ᑲᑎᓪᓗᒋᑦ ᐊᑭᓕᕆᐊᖃᖅᑕᖏᑦ

ᐊᑭᑐᓗᐊᕐᓂᖏᓐᓄᑦ, ᑕᐃᒪᓕ ᐃᓱᒪᒃᓴᕐᓯᐅᕈᑕᐅᒃᑲᓐᓂᕆᐊᖃᓕᕋᔭᖅᑐᖅ ᑮᓇᐅᔭᓂᒃ

ᐊᑭᓕᖅᑐᐃᓂᐅᖃᑦᑕᖅᑐᖅ.

ᐃᒃᓯᕙᐅᑖᖅ,  ᑕᒪᒃᑯᐊ ᐊᐱᖅᑯᑎᐅᔪᑦ ᐱᔭᕐᓂᖏᑦᑐᑦ.  ᑕᐃᑲᓂ ᓴᑉᑕ 4-ᖓᓂ ᐅᓂᒃᑳᓕᐊᒪ,

ᐅᖃᓚᐅᕋᒪ ᒐᕙᒪᒃᑯᑦ ᐱᓕᕆᐊᖃᓕᕐᓂᖏᓐᓂᒃ ᐱᓕᕆᔾᔪᑕᐅᔪᑦ ᕿᒥᕐᕈᓇᒃᑕᐅᓕᖅᑐᑦ

ᐃᑲᔪᕈᑕᐅᓂᐊᕐᒪᑦ ᓯᕗᓂᒃᓴᒥ ᐃᓱᒪᓕᐅᕈᑕᐅᓂᐊᖅᑐᓄᑦ.

ᓈᓴᓚᐅᖏᓐᓇᒃᑭᑦᓱᓕ ᒫᓐᓇᐅᔪᖅ ᐱᓕᕆᐊᓄᑦ ᕿᒥᕐᕈᓇᖕᓂᕐᒧᑦ ᐊᐅᓚᓂᐅᔪᖅ.  ᑭᓯᐊᓂ

ᑭᓱᑐᐃᓐᓇᕐᓄᑦ ᑐᕋᖅᑎᓪᓗᒍ, ᓴᓐᖏᔪᒃᑯᑦ ᐃᑲᔪᖅᑐᖅᐸᕋ ᐱᓕᕆᐊᓄᑦ ᕿᒥᕐᕈᓇᖕᓂᐅᔪᖅ

ᒐᕙᒪᒃᑯᑦ ᐃᓗᐊᓂ, ᐊᒻᒪ ᐃᓱᒪᔪᖓ ᒐᕙᒪᒃᑯᑦ ᒫᓐᓇᐅᔪᖅ ᑕᐃᒪᐃᓕᐅᕈᒪᓂᖓᑦ ᐊᑲᐅᓈᕋᓱᒋᓪᓗᒍ

ᐱᕕᒃᓴᖓᓐᓂ.  ᐱᓕᕆᔭᐅᑦᑎᐊᖅᐸᑦ, ᐱᓕᕆᐊᖑᔪᓄᑦ ᕿᒥᕐᕈᓇᖕᓂᐅᔪᖅ ᐃᑲᔪᕈᓐᓇᕐᓂᐊᖅᑐᖅ

ᒐᕙᒪᒃᑯᑦ ᐋᖅᑭᒡᓱᐃᓕᖅᑎᓪᓗᒋᑦ ᓇᖕᒥᓂᖅ ᑮᓇᐅᔭᓕᕆᓂᕐᒧᑦ ᓯᕗᓪᓕᐅᑎᔭᐅᓂᐊᖅᑐᓂᒃ, ᑕᐃᒃᑯᐊ

ᐊᔾᔨᒋᓐᖏᑐᐃᓐᓇᕆᐊᖃᕐᒪᒋᑦ ᓄᓇᑦᓯᐊᑉ ᒐᕙᒪᒃᑯᖏᓐᓂᑦ.  ᐃᒪᓐᓇ ᐅᖃᕋᓱᒃᐳᖓ, ᐱᓕᕆᐊᓄᑦ

ᕿᒥᕐᕈᓇᖕᓂᐅᔪᖅ ᒐᕙᒪᒃᑯᓐᓂᒃ ᑐᓴᒐᒃᓴᓂᒃ ᑐᓂᓯᔪᓐᓇᕐᒪᑦ ᑭᓐᖑᒪᔭᖏᓐᓂᒃ ᑲᔪᓯᖁᓪᓗᒋᑦ

ᑕᒪᒃᑯᐊ ᐊᐅᓚᓂᐅᔪᑦ ᓄᓇᕗᑦ ᒐᕙᒪᒃᑯᖏᑕ ᐱᓕᕆᔭᕆᐊᖃᖅᑕᖏᑦ ᐊᑐᕐᓗᒋᑦ ᓄᓇᕗᒥᐅᑦ

ᓯᕗᓪᓕᐅᑎᓯᒪᔭᖏᑦ.  ᑕᐃᒪᓐᖓᑦ ᐱᓕᕆᐊᓂᒃ ᕿᒥᕐᕈᓇᖕᓂᑦ ᐱᒻᒪᕆᐅᑎᓪᓗᒍ, ᑲᑎᒪᔨᕋᓛᖑᔪᑦ

ᐃᓱᒪᓕᐅᕈᓐᓇᖅᑐᑦ ᑕᒪᓐᓇ ᐅᖃᐅᑕᐅᖁᓪᓗᒍ ᑐᓴᕋᓱᐊᕐᓂᒃᑯᑦ ᓈᓚᒃᑎᐅᓗᑎᒃ.

ᓇᓗᓇᐃᕋᑖᕋᒃᑯ ᐊᐅᓚᓂᐅᔪᖅ ᒐᕙᒪᒃᑯᓐᓄᑦ ᐊᑐᖅᑕᐅᔪᓐᓇᖅᑐᖅ ᐃᓱᒪᓕᐅᕋᓱᒃᑎᓪᓗᒋᑦ ᖃᓄᖅ

ᑮᓇᐅᔭᓂᒃ ᐊᑭᓕᐅᑎᖃᕐᓂᐊᕐᒪᖔᑕ ᐱᓕᕆᔾᔪᑎᐅᔪᓄᑦ.  ᒫᓐᓇᐅᔪᕐᓕ ᐅᖃᐅᓯᖃᕈᒪᓕᕐᒥᔪᖓ

ᐱᒻᒪᕆᐅᔪᓄᑦ ᒐᕙᒪᒃᑯᑦ ᐊᑐᕆᐊᖃᖅᑕᖏᓐᓂᒃ ᐃᓱᒪᓕᐅᕈᑎᒃᓴᓄᑦ ᓂᕈᐊᕐᓯᓂᐊᖅᑎᓪᓗᒋᑦ.



8

ᓴᑉᑕ 5-ᖓᓂ ᐅᓂᒃᑳᓕᐊᒪ ᐊᕙᑎᐅᑉ ᒥᒃᓵᓄᑦ ᐅᖃᐅᓯᖃᖅᐳᑦ.  ᓂᕈᐊᒐᒃᓴᓂᒃ ᐱᑕᖃᖅᐳᖅ

ᒐᕙᒪᒃᑯᓐᓄᑦ ᐊᑐᖅᑕᐅᔪᓐᓇᖅᑐᓂᒃ ᑕᕝᕙᓂ.  ᒐᕙᒪᒃᑯᑦ ᓂᕈᐊᕐᓯᔭᕆᐊᖃᖅᑐᑦ

ᓴᓗᒻᒪᖅᓴᐃᔪᒪᓂᐊᕐᒪᖔᑕ ᓱᕈᕐᓇᖅᑐᓂᒃ ᐅᕝᕙᓘᓐᓃᑦ ᓱᕈᕐᓇᖅᑐᖃᖅᑐᓂᒃ ᓄᓇᕕᓂᕐᓂ,

ᐃᓱᒪᓕᐅᕆᐊᖃᖅᑐᑦ ᓴᓗᒻᒪᕐᓴᐃᔾᔭᖏᒻᒪᖔᕐᒥᓂᒡᓘᓐᓃᑦ.  ᐅᓄᑲᓪᓚᒃᐸᑕ

ᓴᓗᒻᒪᖅᓴᖅᑕᐅᔭᕆᐊᖃᖅᑐᑦ ᓄᓇᕕᓂᐅᔪᑦ, ᒐᕙᒪᒃᑯᑦ ᐃᓱᒪᓕᐅᕆᐊᖃᕋᔭᖅᑐᑦ ᓂᕈᐊᕐᓯᓗᑎᒃ

ᓇᓕᐊᒃ ᐱᒻᒪᕆᐅᓂᖅᐸᐅᖕᒪᖔᑦ.

ᐅᓂᒃᑳᓕᐊᒪ ᐃᓗᐊᓂ, ᓇᓗᓇᐃᕐᓯᓯᒪᔪᖓ ᑐᓴᒐᒃᓴᓂᒃ ᐱᔭᕆᐊᖃᒃᑲᓐᓂᕐᓂᖏᓐᓂᒃ

ᐃᓱᒪᓕᐅᓚᐅᖏᓐᓂᖏᓐᓂ.  ᐅᓄᑲᓪᓚᒃᑐᑦ ᐊᔾᔨᒌᖏᑦᑐᑦ ᓱᕈᓐᓇᖅᑑᖕᒪᑕ ᐊᒻᒪ

ᓱᕈᕐᓇᖅᑐᖃᐅᖅᖢᑎᒃ ᓄᓇᕕᓂᐅᔪᑦ.  ᐃᓚᖏᓪᓗ ᐊᑦᑕᕐᓇᑐᐃᓐᓇᕆᐊᖃᖅᓗᑎᒃ

ᓄᓇᕗᒥᐅᑕᐅᔪᓄᑦ, ᓂᕐᔪᑎᓄᑦ, ᓂᕿᒋᔭᐅᔪᓄᑦ, ᐃᓅᓯᕐᒧᓪᓘᓐᓃᑦ.  ᐃᓚᖏᓪᓗ

ᐊᑦᑕᕐᓇᓐᖏᑐᐃᓐᓇᕆᐊᖃᖅᖢᑎᒃ.

ᓱᖅᑯᐃᓇᑦᑎᐊᕈᒪᔪᖓ ᐅᖃᕋᓱᖏᓐᓂᓐᓂᒃ ᐱᒻᒪᕆᐅᔪᓂᒃ ᐊᕙᑎᖓᑦ ᓄᓇᕗᒥ ᐱᐅᖏᓐᓂᕋᓕᕐᓗᒍ.

ᑕᒪᓐᓇ ᖃᐅᔨᒪᓐᖏᓐᓇᒃᑯ.  ᑭᓯᐊᓂᓕ ᐅᖃᕋᓱᒃᑐᖓ ᓄᑖᖅ ᒐᕙᒪᓯ ᓱᓕ ᐃᓘᓐᓇᖏᓐᓂᒃ

ᑐᓴᒐᒃᓴᓂᒃ ᐱᔭᕆᐊᖃᖅᑕᖏᓐᓂᒃ ᐱᓯᒪᒃᓯᖏᒻᒪᑕ ᐱᒻᒪᕆᐅᔪᒥᒃ ᑕᒪᑐᒥᖓ ᐊᐱᖅᑯᑎᐅᔪᒧᑦ

ᑭᐅᔭᕆᐊᒃᓴᖅ.  ᑕᐃᒪᓕ ᒐᕙᒪᒃᑯᑦ ᖃᐅᔨᒪᓕᖅᐸᑕ ᖃᓄᑎᒋᐅᔪᖅ ᓱᕈᕐᓇᖅᑐᖃᕐᒪᖔᑦ ᓄᓇᕗᑦ,

ᐃᓱᒪᓕᐅᕈᓐᓇᕐᓯᒐᔭᖅᑐᑦ ᐱᒻᒪᕆᐅᖕᒪᖔᑦ ᓴᓗᒻᒪᕐᓴᐃᔭᕆᐊᒃᓴᖅ ᐅᕝᕙᓘᓐᓃᑦ

ᓴᓗᒻᒪᖅᓴᐃᖏᑦᑕᕆᐊᒃᓴᖅ.  ᑕᐃᒪᓕ ᖃᐅᔨᒋᐊᓕᕋᔭᖅᐳᑦ ᐊᓯᖏᓐᓄᑦ

ᐊᑭᓕᖅᑕᐅᔪᓐᓇᕐᓂᐊᕐᒪᖔᑕ, ᐅᕝᕙᓘᓐᓃᑦ ᓄᓇᕗᑦ ᓇᖕᒥᓂᖅ ᐊᑭᓕᖅᓯᓂᐊᕐᒪᖔᑦ.

ᐃᓗᐊᓂ ᓴᑉᑕ 5, ᐊᑐᓕᖁᔭᓕᐅᓚᐅᖅᐳᖓ ᒐᕙᒪᒃᑯᑦ ᓴᓇᖁᓪᓗᒋᑦ ᐸᕐᓇᐅᑎᐅᔪᒥᒃ

ᓇᓗᓇᐃᕐᓯᓯᒪᔪᒥᒃ, ᖃᐅᔨᓴᐃᔾᔪᑎᒥᒃ, ᐊᒻᒪ ᓇᓚᐅᑦᑖᕈᑕᐅᔪᓐᓇᕐᓂᐊᖅᑐᒥᒃ ᐊᑭᒋᓂᐊᖅᑕᖏᑕ

ᓴᓗᒻᒪᖅᓴᐃᓂᐅᑉ ᓱᕈᕐᓇᖅᑐᖃᖅᑐᒥ ᓄᓇᕕᓂᕐᒥ ᓄᓇᕗᑦ ᐃᓗᐊᓂ ᑕᐃᒃᑯᐊ

ᓴᓗᒻᒪᖅᓴᖅᑕᐅᔭᕆᐊᓖᑦ ᐊᒻᒪ ᒐᕙᒪᒃᑯᑦ ᑲᒪᒋᔭᖏᑦ.  ᐊᐅᓚᑦᓯᔨᐅᔪᑦ ᐊᖏᕐᓗᑎᒃ ᐊᒻᒪ

ᖃᐅᔨᒪᓗᑎᒃ ᐸᕐᓇᐅᑎᐅᔪᑦ ᐊᕐᕌᒍᓄᑦ ᑕᓪᓕᒪᓄᑦ ᑲᒪᒋᔭᐅᓂᐊᕐᓂᖏᓐᓂᒃ ᐅᖓᑖᓄᓪᓘᓐᓃᑦ

ᐱᓕᕆᔭᐅᒐᔭᕐᓂᖓᓂᒃ.  ᑲᑎᒪᔨᕋᓛᖑᔪᑦ ᑐᓴᒃᑲᓐᓂᕈᒪᓂᐊᖅᑐᒃᓴᐅᔪᑦ ᑕᐃᒃᑯᓇᓐᖓᑦ

ᒐᕙᒪᒃᑯᓐᓂᑦ ᐱᓕᕆᔨᖏᓐᓂᑦ ᑕᐃᒪᐃᑦᑐᓕᕆᔨᐅᔪᓂᑦ.

ᓴᑉᑕ 6-ᖓᓂ ᐅᓂᒃᑳᓕᐊᒪ ᐅᖃᐅᓯᖃᖅᐳᖅ ᓂᕈᐊᕐᓯᓂᕐᒥᒃ ᐊᑐᖅᑐᐊᕐᓂᕐᒧᑦ ᐅᕝᕙᓘᓐᓃᑦ

ᓂᐅᕕᕐᓯᓂᕐᒥᒃ ᐱᖁᑎᕐᔪᐊᓂᒃ ᓲᕐᓗ ᐃᒡᓗᓂᒃ.

ᐅᓄᑲᓪᓚᒃᑐᒻᒪᕆᐅᔪᑦ ᐊᖅᑯᑕᐅᔪᓐᓇᖅᑐᑦ ᒐᕙᒪᒃᑯᓐᓄᑦ ᐸᕐᓇᐅᑎᓕᐅᖅᑎᓪᓗᒋᑦ ᐊᑭᑐᔪᓄᑦ

ᐊᑭᓕᐅᑕᐅᓂᐊᖅᑐᓂᒃ.

ᓴᑉᑕ 6-ᖓᓂ, ᓇᓗᓇᐃᕐᓯᓯᒪᓪᓗᖓ ᐊᑕᐅᓯᕐᒥᒃ ᐊᑐᖅᑕᐅᔪᓐᓇᖅᑐᒥᒃ ᑐᑭᓯᕚᓪᓕᕐᓂᐊᕐᒪᑕ

ᐊᔾᔨᒋᖏᑦᑐᓂᒃ ᓂᕈᐊᕐᕕᐅᔪᓐᓇᖅᑐᓂᒃ ᐃᓱᒪᓕᐅᕐᓂᐊᖅᑎᓪᓗᒋᑦ ᒐᕙᒪᒃᑯᑦ ᐊᑭᑐᔪᓄᑦ

ᐊᑭᓕᐅᑕᐅᓂᐊᖅᑐᓂᒃ ᐸᕐᓇᐅᑎᓕᐅᖅᑎᓪᓗᒋᑦ.

• ᐅᓄᕐᓂᖅᓴᐅᖏᓐᓇᐅᔭᕐᓂᐊᖅᑐᑦ ᐊᑭᑐᔪᓄᑦ ᐱᓕᕆᔾᔪᑎᒃᓴᐅᔪᑦ ᑮᓇᐅᔭᖁᑎᖏᓐᓂᑦ.

ᑕᐃᒪᐃᓐᓂᖓᓄᑦ, ᓯᕗᓪᓕᕐᒥ, ᒐᕙᒪᒃᑯᑦ ᓂᕈᐊᕐᖠᖃᑦᑕᕆᐊᖃᖅᑐᑦ ᐱᒻᒪᕆᐅᓂᖅᐸᐅᔪᓂᒃ

ᐊᑭᑐᔪᓄᑦ ᐱᓕᕆᐊᒃᓴᐅᔪᓂᒃ.

• ᑐᒡᓕᐊᓂ, ᒐᕙᒪᒃᑯᑦ ᓂᕈᐊᖅᖠᕆᐊᖃᖅᑐᑦ ᖃᑦᓯᓂᒃ ᐊᑭᑐᔪᓄᑦ ᐱᓕᕆᔾᔪᑎᓂᒃ

ᐊᑭᓕᖅᓯᔪᓐᓇᕐᒪᖔᕐᒥᒃ.

• ᐱᖓᔪᖓᓐᓂ, ᒐᕙᒪᒃᑯᑦ ᓂᕈᐊᖠᕆᐊᖃᖅᑐᑦ ᖃᓄᖅ ᐊᑭᓕᖅᓱᐃᓂᐊᕐᒪᖔᕐᒥᒃ -

ᐅᕝᕙᓘᓐᓃ ᑮᓇᐅᔭᖃᖅᑎᑦᓯᓂᐊᕐᒪᖔᕐᒥᒃ -- ᐊᑐᓂ ᐱᓕᕆᐊᒃᓴᓂᒃ ᐊᖏᖅᑕᐅᓯᒪᔪᓂᒃ.

ᐱᖓᓲᕗᑦ ᑮᓇᐅᔭᖃᖅᑎᑦᓯᓂᕐᒧᑦ ᓇᓖᕋᕈᑕᐅᔪᓐᓇᖅᑐᑦ:

• ᐊᑭᓖᔪᓐᓇᖅᑐᑦ ᑮᓇᐅᔭᓪᓚᑦᑖᑎᒍᑦ -- ᒐᕙᒪᒃᑯᑦ ᑮᓇᐅᔭᖃᕈᑎᒃ.

• ᐊᑐᖅᑐᐊᕈᓐᓇᖅᑐᑦ ᑮᓇᐅᔭᓂᒃ --ᐊᑐᖅᑐᐊᖅᑎᑕᐅᔪᓐᓇᕈᑎᒃ ᐊᒻᒪ ᒐᕙᒪᒃᑯᑦ ᐃᓱᒪᒍᑎᒃ

ᐊᑭᓕᕈᓐᓇᕋᓱᒋᓗᒍ ᐊᑐᖅᑐᐊᖅᑕᓂ.

• ᐅᕝᕙᓘᓐᓃᑦ ᐊᑐᖅᑐᐊᕈᓐᓇᖅᑐᑦ - ᑭᓇᑐᐃᓐᓇᖅ ᐊᑐᖅᑐᐊᖅᑎᑦᑎᔪᒪᒍᓂ ᒐᕙᒪᒃᑯᓐᓄᑦ

ᐊᒻᒪ ᒐᕙᒪᒃᑯᑦ ᐃᓱᒪᒍᑎᒃ ᐊᑭᓕᖅᓱᐃᔪᓐᓇᕋᓱᒋᓗᑎᒃ ᓯᕗᓂᒃᓴᒥ ᐊᑐᖅᑐᐊᕈᑎᓄᑦ

ᐊᑭᓕᕆᐊᖃᖅᑕᖏᓐᓂᒃ.

ᐅᓪᓗᒥᒧᑦ ᑎᑭᓪᓗᒍ, ᓄᓇᕗᑦ ᐊᑐᖅᑐᐊᓚᐅᕐᓯᒪᖏᑦᑐᑦ ᐊᑭᑐᔪᓂᒃ ᐃᒡᓗᕐᔪᐊᓕᐅᕈᑎᒋᓂᐊᕐᓗᒋᑦ,

ᑕᐃᒪᐃᓐᓂᖓᓄᑦ ᐃᔨᒋᓂᖅᓴᐅᒐᔭᖅᐳᖓ ᒪᕐᕉᖕᓂᒃ ᐊᖅᑯᑕᐅᔪᓐᓇᖅᑑᖕᓂᒃ ᓄᓇᕗᑦ

ᐊᑭᓕᖅᑐᕈᑎᒋᖃᑦᑕᖅᑕᖏᓐᓂᒃ ᐊᑭᑐᔪᓄᑦ ᐱᓕᕆᔾᔪᑕᐅᔪᓂᒃ: ᓂᐅᕕᕐᓗᒍ ᐊᑭᓕᕐᓗᒍ ᑮᓇᐅᔭᓄᑦ

ᐅᕝᕙᓘᓐᓃᑦ ᐊᑐᖅᑐᐊᕐᓗᒍ.

ᐃᓚᖏᑎᒍᑦ, ᐊᑲᐅᓂᖅᓴᐅᒐᔭᖅᑐᖅ ᒐᕙᒪᒃᑯᑦ ᐊᑐᖅᑐᐊᖅᑎᓪᓗᒋᑦ; ᐊᓯᖏᑎᒍᑦ

ᐊᑲᐅᓂᖅᓴᐅᒐᔭᕆᓪᓗᓂ ᓂᐅᕕᑦᑎᐊᒻᒪᕆᒃᑯᑎᒃ.  ᐊᑦᑕᕕᖃᑐᐃᓐᓇᖅᑐᑦ ᐃᓗᓕᕆᔭᖏᓐᓂᒃ.

ᐃᒪᓐᓇᐃᒐᔭᔪᒃᑐᑦ ᒐᕙᒪᒃᑯᑦ ᐃᒡᓗᕐᔪᐊᕐᒥᒃ ᐱᓇᓱᖃᑦᑕᖅᑐᑦ ᐊᑭᑭᓐᓂᖅᐸᐅᔪᒃᑯᑦ. ᑭᓯᐊᓂᓕ

ᖃᐅᔨᒪᔪᖓ ᐊᒻᒪ ᐅᒃᐱᕈᓱᒃᑐᖓ ᐱᒻᒪᕆᐅᓂᖃᕐᒥᖕᒪᑕ ᐊᑭᑭᓐᓂᖏᑕ ᐊᓯᖏᑎᒍᑦ, ᓲᕐᓗ

ᐃᑲᔪᖅᑐᐃᓂᐊᖅᐸᑕ ᐃᓄᖕᓂᒃ.  ᐃᓱᒪᒋᔭᒃᑯᓪᓕ, ᐱᖓᓱᓂᒃ ᑮᓇᐅᔭᖃᖅᑎᑦᓯᓂᒃᑯᑦ

ᓇᓕᕋᕈᑎᑕᖃᕐᒪᑦ -- ᓂᐅᕕᕐᓗᒍ, ᐊᑐᖅᑐᐊᓚᐅᑲᒡᓗᒍ, ᐅᕝᕙᓘᓐᓃᑦ ᐃᒡᓗᕐᔪᐊᖅ

ᐊᑐᖅᑐᐊᑦᓱᔭᕐᓗᒍ -- ᑕᐃᒪᓐᓇ ᐃᑲᔪᖅᓯᔾᔪᑎᓂᒃ ᐃᓄᖕᓄᑦ ᑐᓂᓯᔪᓐᓇᖅᑐᑦ ᒪᓕᒃᓗᒍ ᖃᓄᖅ

ᐋᖅᑭᒡᓯᒪᓂᖃᕐᒪᖓᑦ ᐱᓕᕆᐊᖑᔪᖅ.  ᐊᐱᖅᑯᑎᐅᔪᕐᓕ ᓇᓕᐊᒃ ᐱᖓᓱᓂᑦ ᑮᓇᐅᔭᖃᖅᑎᑦᓯᓂᕐᒧᑦ

ᓇᓕᕋᕈᑎᐅᔪᓂ ᐊᑲᐅᓂᖅᐸᖑᔪᒥᒃ ᐃᑲᔪᖅᑐᐃᓂᖃᖅᐸ ᐃᓄᖕᓂᒃ ᑕᒪᒃᑯᐊ ᐃᓗᓕᑯᓗᔭᖏᓐᓄᑦ

ᐊᒃᑐᐊᓂᖃᕐᒪᑕ.

ᐃᓗᐊᓂ ᓴᑉᑕ 6-ᖓᓂ, ᐊᑐᓕᖁᔭᓕᐅᕐᓯᒪᕗᖓ ᑎᓴᒪᓂᒃ ᐊᑐᖅᑐᐊᑦᓲᔭᕐᓂᐅᑉ ᒥᒃᓵᓄᑦ.

ᐆᒃᑑᑎᒋᓗᒍ, ᒫᓐᓇᐅᔪᖅ, ᐊᑭᑐᔪᓄᑦ ᐱᓕᕆᐊᖑᔪᑦ ᑮᓇᐅᔭᖃᖅᑎᑕᐅᖃᑦᑕᖅᑐᑦ

ᐊᑐᖅᑐᐊᑦᓲᔭᖅᑕᐅᓪᓗᑎᒃ ᓴᖅᑭᔮᖅᑎᑕᐅᖏᒻᒪᑕ ᒐᕙᒪᒃᑯᑦ ᐊᕐᕌᒍᑕᒫᕐᓯᐅᑎᓄᑦ

ᐊᑭᑐᔪᖅᑐᕈᑎᒃᓴᓄᑦ ᓇᓚᐅᑦᓵᕈᑎᖏᓐᓂ.  ᒪᓕᒐᓕᐅᖅᑎᐅᔪᑦ ᑐᓂᔭᐅᖃᑦᑕᖏᒻᒪᑕ ᑐᓴᒐᒃᓴᐅᔪᓂᒃ

ᑕᒪᒃᑯᓄᖓ ᐱᓕᕆᐊᓄᑦ ᑮᓇᐅᔭᖃᖅᑎᑕᐅᔪᓄᑦ ᐊᑐᖅᑐᐊᑦᓲᔭᕐᓂᒃᑯᑦ ᑕᐃᒪᓐᓇᑦᑕᐅᖅ

ᐱᔭᐅᖃᑦᑕᕐᒪᑕ ᐊᑭᑐᔪᓄᑦ ᐱᓕᕆᔾᔪᑎᐅᔪᓄᑦ ᐊᑭᓕᐅᑕᐅᔪᑦ ᑮᓇᐅᔭᓪᓚᑦᑖᑎᒍᑦ.  ᐅᓂᒃᑳᓕᐊᓐᓂ

ᐊᑐᓕᖁᔭᓕᐊᖑᔪᑦ ᒐᕙᒪᒃᑯᑦ ᐱᖃᓯᐅᔾᔨᖃᑦᑕᖁᓪᓗᒋᑦ ᑐᓴᒐᒃᓴᐅᔪᓂᒃ ᑕᒪᒃᑯᓄᖓ

ᐸᕐᓇᒃᑕᐅᓯᒪᔪᓄᑦ ᐊᑯᓂᐅᔪᑦ ᐊᑐᖅᑐᐊᖅᑕᐅᓂᐊᖅᑐᓄᑦ ᐊᑭᑐᔪᖅᑐᕈᑎᒃᓴᓄᑦ

ᓇᓚᐅᑦᑖᖅᑕᐅᓯᒪᔪᓄᑦ.  ᐊᐅᓚᑦᓯᔨᐅᔪᑦ ᐊᖏᖃᑎᖃᓚᐅᖅᐳᑦ ᑕᒪᑐᒧᖓ ᐊᑐᓕᖁᔭᓕᐊᒧᑦ ᐊᒻᒪ

ᐊᑐᓕᖁᔭᓕᐊᕆᓚᐅᕐᒥᔭᒃᑲ ᐱᖓᓱᑦ ᐊᑐᖅᑐᐊᑦᓲᔭᕐᓂᐅᑉ ᒥᒃᓵᓄᖅ.

ᐊᑭᖏᑦ ᐊᒃᑐᐊᓂᖃᖅᑐᑦ ᓂᐅᕕᕐᓂᕐᒧᑦ ᐃᒡᓗᕐᔪᐊᓂᒃ ᐊᑭᑐᔪᒻᒪᕆᐅᕗᑦ.  ᐊᒻᒪᓗ ᐱᒻᒪᕆᐅᕗᖅ

ᐃᖅᑲᐅᒪᔭᕆᐊᒃᓴᖅ ᐊᑭᑐᔪᖏᓐᓇᐅᔭᕐᒪᑕ ᐃᒡᓗᕐᔪᐊᖅ ᑮᓇᐅᔭᖃᖅᑎᑕᐅᒐᓗᐊᖅᐸᑦ

ᑮᓇᐅᔭᓪᓚᑦᑖᑎᒍᑦ, ᓄᑖᒃᑯᑦ ᐊᑐᖅᑐᐊᖅᑕᐅᒐᓗᐊᖅᐸᑦ, ᐅᕝᕙᓘᓐᓃᑦ ᐊᑯᓂ

ᐊᑐᖅᑐᐊᖅᑕᐅᒐᓗᐊᖅᐸᑕ.  ᐊᑑᑎᖃᕐᓂᐊᖅᑐᒃᓴᐅᔪᖅ ᑲᑎᒪᔨᕋᓛᖑᔪᓄ ᑐᓴᕆᐊᖅᑎᑕᐅᒃᐸᑕ

ᒐᕙᒪᒃᑯᑦ ᐱᓕᕆᔨᒋᔭᖓᓐᓂᑦ ᐱᕙᓪᓕᐊᓂᖏᓐᓂᒃ ᑲᒪᓕᖅᑎᓪᓗᒋᑦ ᐊᑐᓕᖁᔭᓕᐊᕆᓯᒪᔭᑦᑎᓐᓂᒃ.

ᑐᒡᓕᐊᓂ ᐊᒃᓱᕈᕐᓇᕐᓂᖅᐸᐅᔪᖅ ᓴᖅᑭᑦᑐᒪᔭᕋ ᐅᓪᓗᒥ ᐃᖅᑲᓇᐃᔭᖅᑎᑖᖅᐸᓪᓕᐊᓂᖓᑦ ᒐᕙᒪᒃᑯᑦ.

ᐃᓗᐊᓂ ᓴᑉᑕ 4-ᒥ ᐅᓂᒃᑳᓕᐊᓐᓂ ᐅᖃᐅᓯᖃᖅᐳᑦ ᐱᒻᒪᕆᐅᓂᖏᓐᓂᒃ ᓴᓇᔭᕆᐊᖃᕐᓂᒃ

ᑮᓇᐅᔭᐃᑦ ᐊᐅᓚᐅᑦᑎᐊᖁᓪᓗᒋᑦ ᒐᕙᒪᒃᑯᑦ ᐃᓗᐊᓂ. ᐃᓱᒪᒋᔭᒃᑯᓪᓕ, ᒐᕙᒪᒃᑯᑦ ᒫᓐᓇᐅᔪᖅ

ᐃᓕᓐᓂᐊᕐᓯᒪᔪᓂᒃ ᐃᖅᑲᓇᐃᔭᖅᑎᖃᖏᒻᒪᑕ ᐱᔨᑦᓯᕈᓐᓇᕐᓂᐊᖅᑐᒥᒃ ᑮᓇᐅᔭᓕᕆᔾᔪᑕᐅᔪᑦ

ᑲᒪᒋᔭᐅᑦᑎᐊᖅᑎᓪᓗᒋᑦ.

ᐃᖅᑲᓇᐃᔭᖅᑎᑖᕐᓂᖅ ᐃᓕᓐᓂᐊᕐᓯᒪᔪᓂᒃ ᑭᓐᖑᒪᔭᐅᕗᖅ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒧᑦ

ᑕᒪᓐᓇ ᐅᒃᑐᑎᑐᐃᓐᓇᖅ.  ᐃᖅᑲᓇᐃᔭᖅᑎᖃᑦᓯᐊᖏᓐᓂᖏᓐᓄᑦ ᐊᑲᐅᓐᖏᓕᐅᕈᑎᑦ

ᖃᐅᔨᒪᔭᐅᑦᑎᐊᖅᐳᑦ, ᑕᐃᒪᐃᓐᓂᖓᓄᑦ ᐅᖃᐅᓯᖃᕐᔪᒍᒪᔪᖓ ᐃᓕᓐᓂᐊᖅᑎᑦᓯᓂᕐᒥᒃ.

ᓄᓇᕗᒥᐅᑦ ᐃᓕᓴᖅᑕᐅᓂᖓ ᐃᓚᒋᕙᐅᒃ ᐃᖅᑲᓇᐃᔭᖅᑎᖃᕐᓂᐅᑉ ᐅᓪᓗᒥᐅᓕᖅᑐᖅ

ᐋᖅᑭᒋᐊᕈᑎᐅᓂᐊᖅᑐᓂ ᐊᒻᒪ ᓯᕕᑐᔪᒧᑦ.  ᐅᔾᔨᕈᓱᒃᐳᖓ ᒐᕙᒪᒃᑯᑦ ᓴᖅᑭᑦᑎᒪᐅᕐᒪᑕ

ᐱᑐᐃᓐᓇᐅᖏᑦᑐᒥᒃ ᐱᓕᕆᔾᔪᑎᐅᔪᒥᒃ ᐃᓕᓴᕈᑕᐅᓂᐊᖅᑐᒥᒃ ᐃᓄᖕᓄᑦ ᒪᓕᒐᕐᓂᐊᖅᑎᓄᑦ, ᐊᒻᒪ

ᒐᕙᒪᒃᑯᑦ ᑭᒡᒍᓯᕆᔭᖏᑦ ᐊᑐᓕᖁᔭᓕᐊᕆᓯᒪᔭᓐᓄᑦ, ᐅᖃᑕᐅᓯᒪᓪᓗᑎᒃ ᑕᐃᑲᓂ ᓴᓇᔭᐅᓂᖏᓐᓄᑦ

ᐃᓄᖕᓂᒃ ᐃᖅᑲᓇᐃᔭᖅᑎᖃᕐᓂᕐᒧᑦ ᐸᕐᓇᐅᑎᐅᔪᓂᒃ.

ᐃᒃᓯᕙᐅᑖᖅ, ᐅᑎᒃᑲᓐᓂᕈᒪᔪᖓ ᐃᖅᑲᓇᐃᔭᖅᑎᓄᑦ ᑮᓇᐅᔭᓕᕆᓂᕐᒧᑦ, ᑕᐃᑲᓂ ᐃᖅᑲᓇᐃᔭᖅᑐᑦ

ᐃᓕᓐᓂᐊᖅᑎᑕᐅᔭᕆᐊᖃᓪᓚᕆᒃᐳᑦ.  ᒫᓐᓇᐅᔪᖅ, ᐅᓄᑲᓪᓚᒃᑐᑦ ᑲᓇᑕᒥ ᐃᖅᑲᓇᐃᔭᒃᓴᐅᕗᑦ

ᐃᓕᓐᓂᐊᕐᓯᒪᑦᑎᐊᖅᑐᓄᑦ ᑮᓇᐅᔭᓕᕆᓂᕐᒧᑦ.  ᐆᒃᑑᑎᒋᓗᒍ, ᑎᑎᕋᕐᕕᒐ ᑕᐃᒪᓐᖓᑦ

ᐹᒃᓰᓐᓇᕐᒥᖕᒪᑕ ᐃᖅᑲᓇᐃᔭᖅᑎᑖᕋᓱᒃᖢᑎᒃ ᐊᒻᒪ ᐃᖅᑲᓇᐃᔭᖅᑎᖃᐃᓐᓇᕋᓱᒃᖢᑎᒃ

ᐃᓕᓐᓂᐊᕐᓯᒪᔪᓂᒃ ᐱᓕᕆᐊᒃᓴᑦᑎᓐᓂᒃ ᑲᒪᔪᓐᓇᖅᑐᓂᒃ.

ᓄᓇᕗᒥᐅᑦ ᐱᓕᕆᔭᕆᐊᖃᕐᓂᐊᖅᑐᑦ ᐊᑭᑦᑐᕋᐅᑎᖃᑎᖃᕐᓗᑎᒃ ᑲᓇᑕᒥᐅᓂᒃ ᐱᓇᓱᒃᑎᓪᓗᒋᑦ

ᑮᓇᐅᔭᓕᕆᓂᕐᒧᑦ ᑲᒪᔨᐅᓂᐊᖅᑐᓂᒃ, ᐊᒻᒪ ᐊᕐᕌᒍᒐᓴᖕᓂᒃ ᐃᓕᓴᖅᑕᐅᔭᕆᐊᖃᖅᐸᒡᖢᑎᒃ

ᓄᑖᖑᔪᑦ.  ᑕᐃᒪᐃᓐᓂᖓᓄᑦ ᐃᓱᒪᓗᒍᑎᖃᖅᐳᖓ ᐃᓕᓐᓂᐊᕐᓯᒪᔪᑦ ᐊᒥᒐᕐᓂᐊᖏᒃᑲᓗᐊᕐᒪᖔᑕ

ᑮᓇᐅᔭᓕᕆᔪᓐᓇᖅᑐᑦ ᒐᕙᒪᒃᑯᑦ ᐃᓗᐊᓂ ᐊᕐᕋᒍᓂ ᐊᒡᒋᖅᑐᓂ ᐅᓄᖏᑦᑐᓂᒃ, ᐱᓗᐊᖅᑐᒥᒃ

ᒐᕙᒪᒃᑯᑦ ᓅᑦᑎᕙᓪᓕᐊᑎᓪᓗᒋᑦ ᐱᓕᕆᐊᒃᓴᓂᒃ ᓄᓇᓕᖕᓄᑦ.

ᓇᓗᓇᖏᑦᑎᐊᖁᓪᓗᒍ, ᐃᒃᓯᕙᐅᑖᖅ, ᒐᕙᒪᒃᑯᑦ ᓯᐊᒻᒪᒃᑎᕆᓂᕐᒧᑦ ᐸᕐᓇᐅᑎᖏᑦ ᑐᓐᖓᕕᖃᖅᐳᑦ

ᒐᕙᒪᒃᑯᑦ ᐊᑐᐊᒐᖏᓐᓂᒃ, ᐅᖃᐅᓯᖃᕐᕕᒋᓐᖏᓚᒃᑲᓕ ᐊᑐᐊᒐᐅᔪᑦ.  ᐅᖃᕋᓱᒃᐳᖓ ᒐᕙᒪᒃᑯᑦ

ᐃᓄᖁᑎᒥᖕᓂᒃ ᑭᓐᖑᒪᔭᒥᖕᓂᒃ ᐱᓯᒪᒃᓯᑦᑎᐊᕆᐊᖃᕐᒪᑕ-- ᓇᐅᒃᑯᓕᒪᖅ, ᐱᖃᓯᐅᑎᓪᓗᒍ

ᑮᓇᐅᔭᐃᑦ ᑲᒪᒋᔭᐅᑦᓯᐊᕐᓂᖏᑦ -- ᑕᐃᓐᓇ ᓯᐊᒻᒪᒃᑎᕆᓂᕐᒧᑦ ᐸᕐᓇᐅᑎᐅᔪᖅ ᑲᔪᓯᑦᑎᐊᖁᓪᓗᒍ

ᐊᐅᓚᔪᓐᓇᖁᓪᓗᒍᓗ.

ᐃᓗᐊᓂ ᓴᑉᑕ 4, ᐊᑐᓕᖁᔭᓕᐅᕐᓯᒪᕗᖓ ᑎᓴᒪᓂᒃ, ᐃᓘᓐᓇᖏᓪᓗ ᐊᐅᓚᑦᓯᔨᐅᔪᓄᑦ

ᐊᖏᖅᑕᐅᓯᒪᓪᓗᑎᒃ.  ᒪᕐᕉᒃ ᐊᒃᑐᐊᓂᖃᖅᑐᑦ ᐃᖅᑲᓇᐃᔭᖅᑎᑖᖁᓪᓗᒋᑦ ᑮᓇᐅᔭᓕᕆᓂᕐᒧᑦ

ᑲᒪᔨᐅᔪᑦ, ᐊᒻᒪ ᐊᐃᑉᐸᖓ ᐱᔾᔪᑎᖃᖅᑐᖅ ᓴᓇᕙᓪᓕᐊᖁᓪᓗᒋᑦ ᐸᕐᓇᐅᑎᐅᓂᐊᖅᑎᓂᒃ ᓄᓇᕗᒥᐅ

ᐃᓕᓴᖅᑕᐅᖁᓪᓗᒋᑦ ᐊᒻᒪ ᐱᓕᒻᒪᒃᓴᖁᓪᓗᒋᑦ ᐃᓐᓄᒃᓯᔪᓐᓇᕐᓯᓂᐊᕐᒪᑕ ᒐᕙᒪᒃᑯᑦ

ᐃᖅᑲᓇᐃᔮᓴᖏᓐᓄᑦ. ᑲᑎᒪᔨᕋᓛᖑᒧᑦ ᑕᒪᑐᒥᖓ ᐅᖃᐅᓯᖃᕈᒪᑐᐃᓐᓇᕆᐊᖃᖅᑐᑦ

ᐱᕙᓪᓕᐊᓂᕆᔭᖓᓐᓂᒃ ᐊᑐᓕᖅᑎᑦᓯᓂᖏᑕ ᐊᑐᓕᖁᔭᐅᓯᒪᔪᓂᒃ ᒐᕙᒪᒃᑯᑦ ᐱᓕᕆᔨᖏᑦ

ᑕᐃᒪᓐᓇᐃᑦᑐᓂᒃ ᐱᖃᑎᒋᓗᒋᑦ.

ᑭᖑᓪᓕᖅᐹᒥ ᐊᑐᓕᖁᔭᓕᐊᕆᓯᒪᔭᕋ ᓴᑉᑕ 4-ᒥ ᐱᔾᔪᑎᖃᖅᑐᖅ ᒐᕙᒪᒃᑯᑦ ᐃᓗᐊᓂ

ᑮᓇᐅᔭᖅᑐᕈᑎᕕᓂᕐᓂᒃ ᓇᓴᐃᔾᔪᓯᖏᑕ ᐊᐅᓚᓂᖓᓐᓄᑦ.

ᐅᓄᑲᓪᓚᒃᑐᑦ ᐊᔾᔨᒋᖏᑦᑐᑦ ᐊᑐᖅᑕᐅᔪᓐᓇᖅᐳᑦ ᑮᓇᐅᔭᖅᑐᕈᑎᕕᓂᕐᓂᒃ ᓇᓴᐃᔾᔪᑕᐅᓪᓗᑎᒃ.

ᓇᓴᐃᔾᔪᑕᐅᔪᑦ ᐱᓕᕆᖃᑦᑕᖅᑕᒃᑲ ᑕᐃᔭᐅᕗᑦ ᒐᕙᒪᒃᑯᑦ ᓯᓚᑕᒍᑦ ᓇᓴᐃᓂᕐᒥᒃ, ᐊᒻᒪ

ᐅᓂᒃᑲᐅᓯᕆᓪᓗᒋᑦ ᑕᒪᒃᑯᐊ ᖃᐅᔨᔭᒃᑲ ᒪᓕᒐᓕᐅᖅᑎᒃᑯᓐᓄᑦ.  ᒐᕙᒪᒃᑯᓪᓕ ᐃᓗᐊᓂ

ᓇᓴᐃᓂᐅᔪᖅ ᐊᔾᔨᒋᓐᖏᓚᐅᒃ.  ᐱᓕᕆᔭᐅᖃᑦᑕᖅᑐᓪᓕ ᐊᖓᔪᖅᑲᐅᑎᐅᔪᓄᑦ.  ᐊᓪᓚᒃᕕᐅᑉ

ᐃᓗᐊᓂ ᓇᓴᐃᔨᑦ ᐅᓂᒃᑳᓕᐊᕆᔭᖏᑦ ᓴᖅᑭᖃᑦᑕᖅᐳᑦ ᐃᖅᑲᓇᐃᔭᕐᓯᒪᓂᕆᔭᖏᓐᓄᑦ

ᐊᖓᔪᖅᑲᐅᑎᐅᔪᑦ ᐃᑲᔪᖁᓪᓗᒋᑦ ᒐᕙᒪᒃᑯᑦ ᐱᐅᓯᒋᐊᕐᓂᐊᕐᒪᑕ ᐊᐅᓚᓂᕆᔭᖏᑦ ᐊᒻᒪ ᒐᕙᒪᒃᑯᑦ

ᒪᓕᑦᑎᐊᖁᓪᓗᒋᑦ ᑮᓇᐅᔭᓕᕆᔾᔪᓯᕐᓄᑦ ᒪᓕᒐᕆᔭᖏᓐᓂᒃ./

ᑎᑎᕋᕐᕕᐅᑉ ᐃᓗᐊᓂ ᓇᓴᐃᓂᐅᔪᖅ ᐱᒻᒪᕆᐅᕗᖅ ᐃᓚᒋᔭᐅᖕᒪᑦ ᑮᓇᐅᔭᓕᕆᓂᕐᒧᑦ.  ᐅᓪᓗᒥᒧᑦ

ᑎᑭᓪᓗᒍ, ᓄᓇᕗᒥ ᑎᑎᕋᕐᕕᐅᑉ ᐃᓗᐊᓂ ᓇᓴᐃᓂᐅᔪᖅ ᓴᖅᑭᑦᑎᓯᒪᓐᖏᓚᑦ ᐅᓂᒃᑳᓂᒃ

ᐅᓄᖅᑐᓂᒃ.  ᐃᒃᐱᒍᓱᒃᑐᖓ ᐊᑐᑎᖃᕋᓱᒋᓪᓗᒍ ᑕᒪᒃᑯᐊ ᐊᐅᓚᓂᐅᔪᑦ ᐅᓄᕐᓯᒋᐊᕈᑕᐅᕙᖕᒪᑕ

ᐊᐅᓚᓂᕐᓄᑦ, ᐊᒻᒪ ᐊᖓᔪᖅᑲᐅᑎᐅᔪᑦ ᐊᖏᖃᑎᖃᕐᓯᒪᓪᓗᑎᒃ ᑕᒪᑐᒧᖓ ᐊᑐᓕᖁᔭᓕᐊᖑᓯᒪᔪᒥᒃ.

ᑭᖑᓪᓕᖅᐸᕆᓕᕐᓗᒍ ᐃᓱᒪᒋᔭᕋ ᑎᑎᕋᕐᕕᐅᑉ ᐃᓗᐊᓂ ᓇᓴᐃᓂᕐᒧᑦ ᑮᓇᐅᔭᖅᑐᕈᑎᕕᓂᕐᓄᑦ.

ᒐᕙᒪᒃᑯᑦ ᐱᓕᕆᐊᖃᖃᑦᑕᖅᐳᑦ ᐱᓕᕆᔭᕆᐊᖃᖅᑕᒥᖕᓂᒃ ᐊᖅᑯᑦᒋᓪᓗᒋᑦ ᒐᕙᒪᒃᑯᑦ

ᑯᐊᐳᕆᓴᖁᑎᖏᑦ, ᑮᓇᐅᔭᖁᑎᖏᓪᓗ ᑲᐃᕙᐃᓐᓇᖅᑐᑦ, ᐊᒻᒪ ᐊᓯᖏᑦ ᑎᒥᐅᔪᑦ -- ᒐᕙᒪᒃᑯᑦ

ᐱᓕᕆᕕᖁᑎᑐᐊᕆᓐᖏᑕᖏᑦ.  ᒐᕙᒪᒃᑯᑦ ᓴᓇᕙᓪᓕᐊᓕᖅᑎᓪᓗᒋᑦ ᐸᕐᓇᐅᑎᖏᓐᓂᒃ ᓯᕗᓂᒃᓴᒥ

ᐊᓪᓚᒃᕕᐅᑉ ᐃᓗᐊᓂ ᑮᓇᐅᔭᖅᑐᕈᑎᕕᓂᕐᓂᒃ ᓇᓴᐃᓂᕐᒧᑦ, ᐱᒻᒪᕆᐅᕗᖅ ᐱᖃᓯᐅᔾᔨᔭᕆᐊᖃᕐᒪᑕ

ᐃᓘᓐᓇᖏᓐᓂᒃ ᒐᕙᒪᒃᑯᑦ ᐃᓗᓕᓕᒫᖏᓐᓂᒃ, ᐱᓕᕆᕕᖁᑎᑐᐊᕆᓐᖏᑕᒥᓂᒃ.

ᐃᓚᖏᑦ ᐊᓯᖏᑦ ᐅᖃᐅᑎᒋᔭᒃᑲ ᐅᓪᓗᒥ ᐱᓪᓗᒋᑦ, ᑲᑎᒪᔨᕋᓛᖑᕗᑦ

ᐅᖃᖃᑎᖃᕈᒪᑐᐃᓐᓇᕆᐊᖃᖅᐳᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐊᖓᔪᖅᑲᐅᑎᐅᔪᓂᑦ

ᑐᓴᖅᑎᑕᐅᔪᒪᓗᑎᒃ ᐅᓪᓗᒥᓂᓴᕐᓂᒃ ᐱᕙᓪᓕᐊᓂᕆᓯᒪᓕᖅᑕᖏᓐᓂᒃ ᐱᐅᓯᒋᐊᖅᑕᐅᖁᓪᓗᒍ

ᒐᕙᒪᒃᑯᑦ ᐊᓪᓚᒡᕕᖏᑕ ᐃᓗᐊᓂ ᑮᓇᐅᔭᖅᑐᕈᑎᕕᓂᕐᓄᑦ ᓇᓴᐃᔾᔪᓯᑦ ᐊᐅᓚᓂᖓᓄᑦ.

ᐃᒃᓯᕙᐅᑖᖅ, ᖁᔭᓐᓇᒦᒃ ᑲᑎᒪᖃᑕᐅᔪᓐᓇᖅᑎᓐᓇᖕᒪ ᐅᖃᐅᓯᖃᕈᓐᓇᖁᑉᓗᖓ ᐅᓂᒃᑳᓕᐊᒻᓂᒃ.

ᓄᓇᕗᒥ ᐱᓕᕆᐊᖃᓕᕌᖓᒪ, ᐃᖅᑲᐅᒪᓇᓱᖃᑦᑕᕋᒪ ᓄᑖᖑᖕᒪᑦ ᒐᕙᒪᐅᓂᖓ ᐊᓯᖏᑦᑎᑑᖏᒻᒪᑦ

ᒐᕙᒪᐅᓯᒪᔪᑎᑐᑦ ᐊᑯᓂ ᑲᓇᑕᒥ.  ᑕᒪᓐᓇ ᐊᔾᔨᐅᖏᑦᑑᖃᑦᑕᖅᑐᖅ ᐊᒻᒪᓗ

ᐃᓕᑦᑎᔾᔪᑎᒋᒻᒪᕆᖃᑦᑕᖅᖢᒍ, ᑕᐃᒪᑐᖅ ᐊᑐᓕᖁᓯᒪᔭᒃᑲ ᐃᑲᔫᑕᐅᓂᐊᖅᐳᑦ ᒐᕙᒪᐅᔪᒥ

ᐱᕙᓪᓕᐊᑎᑦᑎᓇᓱᐊᕐᓂᕐᒧᑦ.

ᑭᖑᓪᓕᖅᐹᒥ ᐅᖃᕈᒪᔪᖓ, ᐅᖃᐅᓯᕆᖅᑲᐅᔭᒃᑲ ᐱᒋᐊᕈᑎᒋᖅᑲᐅᔭᒃᑲ ᐱᔾᔪᑎᒋᑉᓗᒋᑦ.

ᐱᓕᕆᐊᕆᔭᓯ ᐱᒻᒪᕆᐅᔫᖕᒪᑕ ᓄᓇᕗᒧᑦ ᐊᒻᒪᓗ ᐃᓄᖁᑎᖏᓐᓄᑦ, ᐊᒻᒪᑦᑕᐅᖅ ᐱᓕᕆᐊᒃᑯᑦ

ᑕᒪᓐᓇ ᒐᕙᒪᒃᑯᓐᓄᑦ ᐱᕚᓪᓕᕈᑕᐅᔪᓐᓇᖅᖢᓂ.  ᐃᓄᐃᑦ ᓵᖓᓂ ᐅᖃᐅᓯᐅᑎᓪᓗᒋᑦ ᑕᒪᒃᑯᐊ

ᐱᓕᕆᐊᖑᓯᒪᔪᑦ ᐱᒻᒪᕆᐅᔫᔪᖅ ᒥᐊᓂᕆᑦᑎᐊᕐᓂᕐᒧᑦ ᒐᕙᒪᐅᑉ ᑮᓇᐅᔭᖁᑎᖏᓐᓂᒃ, ᐊᒻᒪᓗ

ᑲᑎᒪᔨᕋᓛᖑᑎᓪᓗᓯ ᐱᒻᒪᕆᐅᖕᒥᔪᖅ ᑕᒪᓐᓇ ᐱᓕᕆᐊᖑᓂᖓ.

ᓄᓇᕗᒥᐅᑦ ᐱᓕᕆᔾᔪᑎᔪᒪᓪᓚᕆᒃᑕᒃᑲ ᐱᓕᕆᖃᑎᒋᖃᑦᑕᕐᓗᒋᑦ ᑲᑎᒪᔨᕋᓛᑦ ᐊᐅᓚᑦᑎᓂᕐᒧᑦ -

ᐋᖅᑭᐅᒪᑦᑎᐊᖅᑐᒃᑯᑦ - ᒐᕙᒪᒃᑯᑦ ᑭᐅᓯᔪᓐᓇᖃᑦᑕᖁᑉᓗᒋᑦ ᐱᓕᕆᐊᖏᑦ ᐱᔾᔪᑎᒋᑉᓗᒋᑦ

ᒪᓕᒐᓕᐅᕐᕕᖕᒥ ᑭᒡᒐᖅᑐᐃᓗᑎᒃ.

ᐱᓕᕆᐊᕆᔭᓯ ᓴᓐᖏᑦᑎᒍᑕᐅᖃᑦᑕᖅᑐᑦ ᐱᓕᕆᐊᕆᔭᒻᓄᑦ.  ᑕᐃᒪᑐᖅ ᐱᓕᕆᐊᕆᔭᒃᑲ

ᐃᑲᔫᑕᐅᖃᑦᑕᕆᕗᑦ ᑲᑎᒪᔨᕋᓛᑉᓯᓐᓄᑦ ᐱᓕᕆᓂᖃᖃᑦᑕᖅᑎᓪᓗᓯ, ᐊᒻᒪᓗ

ᐱᕙᓪᓕᐊᑎᑦᑎᑦᑎᐊᖅᐳᖅ ᒐᕙᒪᑉᓯᓐᓂᒃ ᓄᓇᕗᒥ.

ᖁᔭᓐᓇᒦᒃ


